
Кун сайин ортиб бораётган транспорт оқими ва бунинг натижасида юзага келаётган тирбандликлар, автомобилларнинг узоқ вақт чорраҳаларда қолиб кетиши натижасида атроф-муҳитнинг ҳаддан зиёд ифлосланиши ва шовқин даражасининг ортиши, жамоат транспорт воситалари ҳаракат графиги бузилиши оқибатида аҳолининг хизмат масканларига кеч қолиш ҳолатлари, шунингдек, йўл транспорт ҳодисалари сонининг ортиб бориши сўнгги йилларда йирик шаҳарлардаги долзарб муаммога айланган. Шу боис, шаҳарнинг замонавий транспорт комплексини яратиш бугунги куннинг энг муҳим масалаларидан бири ҳисобланади.
Мамлакатимизда истиқлолнинг дастлабки йилларидан транспорт инфраструктураси тармоқларини ривожлантиришга давлат аҳамиятидаги устувор вазифалардан бири сифатида алоҳида эътибор қаратилганлиги бугун ўзининг юксак самараларини бермоқда. Йўл-транспорт инфратузилмасининг замон талаблари доирасида ривожланиши юрт иқтисодиёти тараққий этишида муҳим аҳамият касб этиши ҳеч кимга сир эмас. Транспорт тизими иқтисодиёт тармоқлари юкларини ташиш ва аҳолига хизмат кўрсатишда муҳим ўрин тутади ҳамда мамлакат ва ҳудудларнинг изчил ижтимоий-иқтисодий ривожланишига самарали таъсир кўрсатади. Шу боис, юртимизда сўнгги йилларда Ўзбекистон Республикаси автомагистралини ривожлантириш, йирик шаҳарлар транспорт комплексини қайта шакллантириш, ҳатто юртимизнинг энг чекка вилоят ва ҳудудларини ҳам алоқа йўллари билан боғлаш давлат аҳамияти даражасида ислоҳ этилмоқда.
Лекин шуни қайд этиш лозимки, соҳада қўлга киритилган ютуқлар билан бир қаторда, ҳали ўз ечимини кутаётган муаммолар ҳам талайгина. 2016-йилнинг 28-март куни “Тошкент транспорт муаммоларини қандай ҳал қилади” мавзусида ОАВ иштирокида бўлиб ўтган пресс-конференцияда шаҳар ҳокими Раҳмонбек Усманов пойтахтнинг транспорт инфратузилмасини яхшилашга қаратилган истиқболдаги режалар билан таништириб ўтди. Тошкент кўчаларида автомобил транспорти миқдорининг тез суръатларда ўсиб бориши кўплаб магистрал ва чорраҳаларда тирбандликларни келтириб чиқармоқда. Йиғилишда келтирилган маълумотларга кўра, 10 йил муқаддам шаҳар ҳудудида ҳаракатланаётган автомобиллар ҳисоби бўйича шахсий транспорт воситалари сони 220-230 мингни, ташкилотларга бириктирилган автомобиллар сони эса 30-35 мингни ташкил этган бўлса, бугунги кунга келиб бу кўрсаткич, шахсий транспорт воситалари сони бўйича 340-345 мингни ва ташкилотларга бириктирилган автомобиллар сони эса 70-75 мингни ташкил этмоқда. Ушбу кўрсаткичлардан келиб чиққан ҳолда, шаҳар кўча-йўл тармоғини 2030-йилга қадар ривожлантириш дастури ишлаб чиқилган ҳамда дастур ижроси босқичма-босқич амалга ошириб келинмоқда.
Тошкент шаҳрининг транспорт комплекси фаолиятидаги асосий муаммоларни қуйидагича талқин этиш мумкин:
· Кўча-йўл ҳаракатига кўп вақт сарфланиши:
· кўча-йўл тармоғидаги тирбандликлар;
· жамоат транспорти воситаларининг қуйи тезликда ҳаракатланиши.
· Жамоат транспорти ҳаракатидаги қулайликларнинг паст даражада эканлиги (барчамизга маълумки, шаҳар аҳолисининг деярли 50%и жамоат транспорти фойдаланувчиларидир);
· жамоат транспорти ҳаракатидаги юқори интерваллар;
· тиғиз пайтлардаги ортиқча юкланиш;
· йўналиш тармоғининг номақбуллиги, яъни оммабоп йўналишларда транспорт воситалари танқислиги. 
· Шахсий транспорт воситаларини сақлаш муаммосининг ҳал этилмаганлиги:
· доимий сақлаш учун мўлжалланган автотураргоҳларда жой масаласи тақчиллиги, хусусан хизмат масканлари ҳудудида;
· микрорайон ҳудудларида доимий сақлаш учун автотураргоҳларнинг мавжуд эмаслиги;
· вақтинча сақлаш учун автотураргоҳларнинг танқислиги, айниқса, шаҳар марказларида ва аҳоли гавжум ҳудудларда;
· вақтинча характердаги пуллик автотураргоҳларнинг етарли даражада натижа бермаётганлиги.
· Транспорт комплексининг ҳавфсиз эмаслиги:
· йўл транспорт ҳодисаларининг юқори даражада эканлиги, хусусан, пиёдалар иштирокида; 
· атроф-муҳитга зарарли таъсирларнинг юқори даражаси.
Юқорида қайд этилган муаммоларни ҳал қилишда жаҳон тажрибасини ўрганиш, дунёнинг турли мегаполисларидаги транспорт инфратузилмаси муаммоларини ҳал этишга қаратилган комплекс чора-тадбирлар билан танишиш соҳа ривожида муҳим аҳамиятга эга. Шуни алоҳида таъкидлаш лозимки, шаҳримиз кўча-йўл тармоғи тизимини яхшилаш, унинг истиқболдаги схемасини такомиллаштириш ва бунинг замонавий ечимини топиш мамлакатимиз алоқа йўллари самарадорлигини оширишга хизмат қилади. 

